
        
            
                
            
        

    
	Роберт Бернс

	 

	ГУНИГГҮЙ ЯДУУС

	 

	Шүлэг, дууль

	 

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1964 онд эрхлэн хэвлүүлсэн номоос

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

РОБЕРТ БЕРНС

	 

	Шотландын үндэсний их яруу найрагч Роберт Бернсийн төрсний 200 жилийн ойг 1959 онд дэлхий дахинаар тэмдэглэсэн билээ. Гагцхүү харамсалтай нь: Бернс гучин долоохон насалжээ. Баярлалтай нь: тэр хүн мөнхийн гайхамшигт сонгодог яруу найргийг дэлхийн утга зохиолын санд үлдээжээ.

	«Зовлон жаргал хоёр нь хүсэл хясал хоёр» гэж Монголын их яруу найрагч Равжаа бичсэнчлэн Роберт Бернс гучин долоохон наслахдаа хүслийн ихийг хүсэж, хяслын ихэд хясагдаж зовлонт амьдралаа жаргалын дуулал болгон хорвоод мөнхөлжээ. Бернсийн амьдрал бол хар цагааны туйл гэлтэй. 1759 оны 1 дүгээр сарын 25-ны шөнө Бернсийг мэндлэхэд жихүүн өвлийн хүйтэн шуурга байшингийн нь дээврийг хийсгэж, дөнгөж төрсөн эх хүү хоёр хажуу айлдаа орж хоргодон амь мэнд гарсан гэдэг.

	Баяд эздийн хүүхэд сургуульд явж байхад Бернс дөрвөн эцэнхий адуу хөллөсөн анжис дагаж гадаа гандаж, хөдөө хөхөрч өслөө.

	Тэр үед Шотланд улс тусгаар тогтнолоо бүрэн алдаад, дээд ангийнхан нь Шотланд гаралтай гэхээсээ ичиж, өөрсдийгөө умард английнхан гэцгээдэг байв. Гэтэл Роберт Бернс хамаг шилдэг шүлгээ Шотланд аялгаар бичин, анхныхаа номын хавтсан дээр «Шотланд аялгаар зохиов» гэж зориуд тэмдэглэжээ.

	Францад хувьсгал дэгдэхэд хөрөнгөтний англи айж, харин Бернс баярлаж, дөрвөн гунан буугаар бэлэг явуулан, «эрх чөлөөний мод» гэдэг шүлэг зохион, «эрх чөлөө гэдэг цаглашгүй эрдэнэ тул түүнийг үнэ хайргүй олох хэрэгтэй» хэмээн бичсэн учир ховлогдон «билэг танхай» Бернсийг шалгах эзэн хааны комисс гарч шүүн үзээд «сэтгэж болохгүй, зүтгэж болно» гэж шийтгэж байжээ.

	Тэр үед Томас Пейны «Хүний эрх» гэдэг ном гарсныг хуулиас гадуур зүйл гэж хоригложээ. Роберт Бернс нэгэн захидалдаа тэр номын «үргэлжилсэн үгийн шилдэг санааг нь шүлэг болгож» буй тухайгаа дурдсан бөгөөд тэрхүү «Шударга ядуу» гэдэг шүлгийнхээ төгсгөлд:

	 

	Оюун ухаан, үнэн алдар

	Орчлон дэлхийн манлай болж, 

	Онцлон тодрох тийм цаг

	Осолгүй нэг ирэх вий.

	Ямар ч байлаа, 

	Яалаа ч гэлээ, 

	Хэтийг зөгнөж хэлэхэд

	Алтан дэлхийн

	Амьтан хүн

	Ахан дүүс болцгоох

	Сайн цаг ирэх вий 

	 

	гэжээ.

	Эцгээ нас барсны дараа ургац алдсан боловч өрх гэр зохиохоор үзэсгэлэнт Жинтэй амраглаж, суух гэтэл ядуу Бернст охиноо өгөхөөс баян Армор татгалзахад тэр хоёр нууцаар гэрлэжээ. Жин бүсгүй жирэмслэхэд эцэг нь мэдэн хилэгнэж «миний охин гуйлгачны хүүхэд тээх ёсгүй» хэмээн Бернс тэр хоёрын гэрлэлтийн баталгааг цуцлуулжээ.

	Энэ мэтээр элдвээр хяхагдсан Бернс эх нутгаасаа дүрвэж Жамайк орох гээд зардал хүрэхгүйд анхны шүлгийн түүврээ хэвлүүлжээ. Тэрхүү бүрзгэр цаасан дээр хэвлэсэн 35 хуудастай, 44 шүлэг Роберт Бернсийг мөнхөд алдаршуулав. Хэрэн тэнэж явсаар эгэн ирэхэд нь Армор баян ч охиноо Бернст түлхэх болов.

	Бернсийн шүлгийг хэвлэхдээ хавтсан дээр нь «Баян хүний зовлон, ядуу хүний жаргалыг энэ номоос үзэж болно» гэж бичдэг заншилтай.

	Бернсийг наснаас нөхцөхөд, арван жил ханилсан эхнэр Жин нь оршуулахаар явж чадсангүй. Яг тэр өдөр Бернсийн тавдугаар хөвүүнийг Жин төрүүлжээ.

	 

	Яадгаа алдтал дуунд тачаадсаар

	Яруу найрагчийг турааж үхүүлсэн

	Янзын амьтас хараал идтүгэй...

	 

	гэж Бернс «Шотландын яруу найрагч Роберт Фергюссоны зургийг хараад бичсэн шүлэгтээ өгүүлсэн байна. Энэ бол 18 дугаар зууны хөрөнгөтний английн ааш араншин мөөн.

	Өлсгөлөн, хов, зүдрэл, баядын хууль цаазад нухлагдаж анжис дагаж явахдаа Бернс нэгэнтээ амраг Жиндээ «миний шүлгийг зуун жилийн дараа илүү хүндэлж, илүү ойлгоно» гэжээ.

	Гэтэл нас барснаас нь дөрвөн жилийн дараа түүвэр зохиол нь хэвлэгдсэнээс хойш Бернсийн алдар мандаж, дэлхий дахинд зохиол нь түгэн, зуун тавин жилийн дотор Бернсийн тухай гурван мянган ном гарчээ. Ганцхан жишээ татвал: Бернсийн зохиолыг орос хэлээр хагас сая гаруй хувь хэвлэсэн байна.

	«Амьдралдаа би ер тийм нүд үзээгүй, түүний бүхийлэн байдал нь ухаантай чадалтайн шинж илэрхийн гадна том хар нүд нь торолзон яруу найргийн сод чанарыг гэрчилнэ» гэж Бернсийн тухай Вальтер Скотт бичжээ.

	«Шотландын яруу найрагч Бернсийн амрагийн дуу болон шог шүлгийг охин нь уншихад Марксын сэтгэл сэргэдэг сэн» гэж Лафарг хэлжээ.

	Шотланд нутгийг Бернсийн нэрээр дэлхий дахин мэдэх болсон юм.

	Алс бөглүү Шотландын тариачны хүүг тариачин Бернс яагаад ийм сод яруу найрагч болов. «Надад нуугдаж байсан яруу найргийн үр, хуучин дуугаар тэжээгдэн дэлгэрсэн юм. Хүүхэд ахуйн минь сэтгэхүйг үлгэр хөгжүүлсэн юм» гэж Бернс бичжээ. Роберт Бернс хар багаасаа ном унших дуртай, ялангуяа Шотландын тусгаар тогтнолын төлөө тэмцсэн баатар Брюс, Уоллесын тухай, Шотландын түүхийг их уншдаг байсан гэнэ. Хорин гуравтайдаа нас барсан Шотландын суут яруу найрагч Роберт Фергюссоны түүврийг олж уншсан нь Бернсийн байгалиас заяасан яруу найргийн онгон авьяасыг бадраахад ихэд түлхэц болж тэр бээр яруу найргийн шулуун замдаа орж, Фергюссонтой уралдан «Хөдөөгийн онгон уянгын чавхдасаа дэлджээ». Роберт Бернс хар үстэй, хар нүдтэй хүн байжээ, Тэр хүн хонины бяслаг идэж өссөн бөгөөд «Ганибалын амьдрал», «Уильям Уоллесийн түүх» гэдэг хоёр номыг уншиж дуусаад л дахин эхэлж уншдаг, бас дорно дахины мэргэдийн хамаг нууцыг мэддэг болжээ. Есөн онгодын нэг болох Уянгын онгодтой Бернс арван тавтайдаа учирч, тарианы газар хамт ажилладаг Нелли охины тухай шүлэг бичсэн нь түүний анхны бүтээл болой. «Ингэж дурлал найраг хоёр надад зэрэг эхэлсэн юм» гэж хожим тэр дурсжээ. Анхнаасаа ийнхүү хайрын тухай шүлэг бичсэнээр нь түүнийг амрагийн дуучин гэлтэй. Ургамлын цэцэрлэгчийн хүү Роберт Бернс үгийн цэцэрлэгч болохдоо ер бусын юмыг бичих гэж эрэлхийлж явсангүй, амьдралаа, амраг хонгороо, нутаг орноо, анд нөхдөө, үзсэн мэдсэнээ, хүссэн жигшсэнээ шүлэглэж, цаас харандаагүй цагтаа архины мухлагийн цонхон дээр алмасаар бадаг таталж, газар дээр анжсаар мөр сийлж байлаа.

	Шотландын ардын хуучин дууг цуглуулж дөрвөн боть хэвлүүлсэн нь түүнд их сургууль болсны дээр ардаас сурснаараа ардын дунд мөнхрөх дуу бүтээж, ард түмэндээ бэлэглэсэн юм.

	Бернс бүх шүлэг найраглалдаа тариачин ардын амьдрал тэдний хүсэл эрмэлзлийг яруу найргийн хэлээр илтгэсэн болой.

	Тариачин эцэг нь Роберт хүүгээ шударга хүн болгох сон гэж хичээн зүтгэж бурханд залбирдаг байжээ. «Эцэг минь шударга тариачин байсан» гэдэг шүлэгт энэ нь илэрхий. Хожим Бернс «Тарболтоны эрчүүлийн клуб» байгуулж дүрмийг нь зохиохдоо: «Энэ нийгэмлэгт орсон хүн бүр заавал шулуун шударга байх хэрэгтэй... Тэгвэл тэр хүн орчлон дээр өөрийгөө хамгийн жаргалт хүнд тоолж болно» гэжээ.

	Бернсийн бүх шүлэг, дуу, захидлаас үзэхэд тэр бээр хайр дурлалыг амьд амьтны дээдийн жаргал гэдэг байсан нь тодорхой. Яруу найрагтаа Бернс нь бүсгүй хүнийг халуун дотноор хайрлах, эр хүний бат журмыг сахих, дорой буурайг ахан дүүгийн ёсоор тэтгэхийг уриалж байв.

	Бернсийн гол сэдэв бол тариачны амьдрал, хайр дурлал, эрх чөлөө юм аа.

	«Гуниггүй ядуус» гэдэг магтуу бол хайр дурлал, эрх чөлөөний дуулал билээ.

	Хайр дурлал, эрх чөлөө гэгч хэзээ дөрвөн цагт, амьд амьтны хүслийн үзүүрт эргэлдэгч мөн тул Бернсийн яруу найраг төрсөн өдрөөсөө хойших хүн төрөлхтөнтэй нас сацуу, мөр зэрэгцэн явах нь дамжиггүй.

	 

	М. Цэдэндорж

	 


ШУДАРГА ЯДУУ

	Чин шударга ядуугаасаа

	Хэн ичиж маяглана.

	Тэрнээс адгийн арчаагүй

	Тэнэг амьтан гэж байхгүй, 

	 

	Ямар ч байлаа

	Яалаа ч гэлээ

	Ядуу зүдүүдээ

	Яах вэ бид.

	Баялаг гэдэг

	Мөнгө зоостойн нэр бол

	Байгаа биеэрээ бид

	Алт шүү дээ.

	 

	Ус ууж, өвс идэж

	Уранхай навтас хөдөрнө бид.

	Гэн гэтэл

	Гэхийн хамтад

	Тэрс зальхай

	Тэнэг амьтас, 

	Торго өмсөж

	Дарс ууна.

	 

	Ямар ч байлаа, 

	Яалаа ч гэлээ, 

	Ямба өмсгөлөөр

	Ялгаж болохгүй.

	Ариун шударга

	Ажил хөдөлмөрөөр

	Амьдарч яваа

	Амьтан хүнийг

	Ашид би

	Алдартан гэнэ.

	 

	Энэ нэг хөвсөргөн амьтныг

	Эзэн угсаатай хүн гэж

	Эгэл бид мэхэлзэж

	Энхрийлэх ёстой гэнэ дээ!

	Эрхэмсэг хямсгар

	Ихэмсэг ёнтгорыг нь яана.

	Хэрээний хар

	Хэзээ ч арилахгүй.

	 

	Ямар ч байлаа

	Яалаа ч гэлээ, 

	Оёмол сайхан

	Оосор чимэг

	Одон тэмдэг

	Олонтой ч бай, 

	Хэрээний хар

	Хэзээ ч арилахгүй.

	 

	Хаан эзэн

	Хамсаа сүлбээ, 

	Харамж шангаар

	Жанжин өргөмжлөх

	Жам ч бий.

	Гэн гэтэл

	Гэхийн хамтад

	Шууд тэр, 

	Шударга бол гээд

	Хэн хүнийг

	Хэзээ ч гэсэн

	Тушааж томилж

	Тун ч чадахгүй.

	 

	Ямар ч байлаа

	Яалаа ч гэлээ, 

	Харамж шан

	Хахууль зусраар

	Оюун ухаан

	Онц алдрыг

	Олж сольж

	Огт чадахгүй.

	 

	Оюун ухаан, үнэн алдар

	Орчлон дэлхийн манлай болж

	Онцлон тодрох тийм цаг

	Осолгүй нэг ирэх вий.

	 

	Ямар ч байлаа

	Яалаа ч гэлээ

	Хэтийг зөгнөж хэлэхэд:

	Алтан дэлхийн

	Амьтан хүн

	Ахан дүүс болцгоох

	Сайн цаг ирэх вий.


АРВАЙН ҮР ЖОН

	 

	Айдар гурван хааны

	Хор шарыг хүргэв гэж

	Арвайн үр Жоныг

	Хороох ялд унагав гэнэ.

	 

	Алдарт дайчин Жоныг

	Авсалж үүрд булах гэж

	Алтан дэлхийн хөрсийг

	Анжсаар тэд сэндчив гэнэ.

	 

	Уулын энгэр ногоороод

	Усны сав дүүрч гэнэ.

	Алтан дэлхийн хөрснөөс

	Арвайн үр цухуйж гэнэ.

	 

	Аагим зуны халуунд

	Атаат дайсныг сүрдүүлэн

	Товцгийн оройд зөрүүд Жон

	Толгой дохин ганхаж гэнэ.

	 

	Намрын сэрүү унаад ирэхээр

	Нарт ертөнцийн жам ёсоор

	Өнгийн юманд санаа зовсоор

	Өвгөн Жон бөгтийж гэнэ.

	 

	Өвөл болох ойртоод ирж

	Өтөлж үхэх ч шахаж гэнэ.

	Өнөөх дайснууд мөн аанай

	Өвгөнд халдан дайрч гэнэ.

	 

	Махир хутга далайнгуут

	Маажиг хөлийг нь хяргав гэнэ.

	Нуугдсан оргодол барьсан шиг

	Нуруулдан чирч авчрав гэнэ.

	 

	Муусайн золигууд тэгээд

	Муу Жоныг нүдэв гэнэ.

	Самчин өөд нь хөөргөөд

	Салхинд хийсгэн цайлгав гэнэ.

	 

	Харанхуй худгийн ёроолд

	Хаяад түүнийг орхив гэнэ.

	Арвайн үр Жон

	Арай усанд живдэггүй гэнэ.

	 

	Түүний ясыг хайргүй

	Түүдэг галд хуурав гэнэ.

	Тэгснийхээ дараа зүрхийг нь

	Тэмээн чулуунд тээрэмдэв гэнэ.

	 

	Тогоон дотор цус нь

	Боргилон боргилон буцлав гэнэ.

	Аяган дотор хөөсрөөд

	Амьтны сэтгэлийг сэргээв гэнэ.

	 

	Саруул энхдээ Жон

	Сайн эр байсан хойно

	Амьтны сэтгэлийн угаас

	Ааг зоригийг бадраав гэнэ.

	 

	Санаа сэтгэлийн зовлонг ч

	Сарниулж тэр хөөнө.

	Бэлэвсэн эмийн сэтгэлд ч

	Бэлэг дэмбэрэл төрүүлнэ.

	 

	Арвайн үрийг агуулсан

	Агруу торхны ёроол

	Үеийн үед хоосрохгүй

	Үүрд бялхаж байтугай.


НАЙРЫН ДУУ

	 

	Ууган хайраа умартах гэж үү

	Уньж гуньж явахгүй гэж үү

	Ууган хайраа умартах гэж үү

	Урьдах өмнөхөө санахгүй гэж үү.

	 

	Ууган танилаа бодож

	Урьдын жаргалаа дурсаж

	Хуучин андаа санаж

	Хоёулаа найрлан сууж

	Хундагатай архиа өргөж

	Хуу шавхан ууя.

	 

	Арай томхон аяга өгөөрэй

	Амсар тултал дүүрэн хийгээрэй.

	Ууган хайраа бодож ууцгаая.

	Урьдын танилаа дурсаж ууцгаая.

	 

	Ууган танилаа бодож

	Урьдын жаргалаа дурсаж

	Хуучин дарсаа аягалж

	Хур бага насныхаа

	Хувь жаргалын төлөө

	Хуу шавхан ууцгаая.

	 

	Тал нутгийнхаа ногоон дунд

	Тантайгаа хоёул хөлбөрсөн юмсан

	Эгц гангын ирмэгээр хоёул

	Эрх багаасаа яваагүй юмсан

	 

	Ус голыг чамтай хоёулаа

	Учиргүй олон гаталсан юмсан.

	Хар багын анд биднийг

	Халгих тэнгис хагацаан салгасан.

	Харин өнөөдөр хоёулаа нийллээ.

	Халуун гарыг чинь атган уулзлаа.

	Ууган хайраа бодож ууя би

	Урьдын танилаа дурсаж ууя би

	 

	Ууган танилаа бодож

	Урьдын жаргалаа дурсаж

	Хуучин андаа санаж

	Хоёулаа найрлан сууж

	Хундагатай архиа өргөж

	Хуу шавхан ууя.


ЭЦЭГ МИНЬ ШУДАРГА ТАРИАЧИН БАЙСАН

	 

	Элбэг хангалуун биш ч гэсэн

	Эцэг минь шударга тариачин байсан.

	Эцэс хойт, үр хүүхдэдээ

	Элбэрэл журмыг захидаг байсан.

	Улаан зоос байхгүй ч гэсэн

	Учир зүйг сахь гэдэг сэн.

	Уранхай ноорхой дээлтэй ч гэсэн

	Урваж шарвахыг тэвч гэдэг сэн.

	 

	Орчлонд би хоосон төрсөн

	Олиггүй танхай амьтан байсан.

	Баян болъё гэж хүсээгүй юмсан.

	Баатар болъё гэж бодсон юмсан.

	Авьяас гэдэг арай хоосонгүй

	Ацаг шүд эвлүүлж дөнгөхтэй

	Арга чадлынхаа хэр чинээгээр

	Амьдрах нүхээ олох санаатай.

	 

	Амар заяа үзэх гэж

	Арга чаргаа шавхлаа.

	Ажил зүтгэл бүгд маань

	Ашиггүй дэмий өнгөрлөө.

	Хартан дайсанд цохигдлоо.

	Хань нөхдөдөө гүтгэгдлээ.

	Хамаг олсон бүтээсэн маань

	Хар нүхэнд уналаа.

	 

	Адаг сүүлдээ байгаад

	Анхаарч бодохоо болилоо.

	Цэцэд мэргэдийг дуурайгаад

	Цэх дүгнэлт хийлээ.

	Урьд өмнө үзээгүйгээ

	Улам хойтод жаргахгүй.

	Эрх мэдэлдээ байгаа

	Энэ мөчөө л эдэлье.

	 

	Аврал итгэл гэж алга

	Алжаал үгүйрэл гэж байна.

	Амьд л яваагаас хойш чи

	Ажил л хийгээд бай.

	Хагалах, тарих, хадахыг

	Хар багаасаа сурсан юм.

	Хайрт эцгийн маань үлдээсэн

	Хамаг өв нь энэ юм.

	 

	Ажил гачигдал нөмрөөд

	Амсхийх завгүй байна.

	Авсанд хэт нь ороод

	Амарч нэг болно байх.

	Өглөө босоод яана даа гэж

	Өнөө сэтгэл зовохгүй.

	Энэ өдөр амь зуувал

	Эрхэм жаргал тэр.

	 

	Заяа зол минь орхиж

	Замын дунд хоцровч

	Өнгөт шилтгээнд заларсан

	Өндөр дээдсээс хөгжилтэй.

	Өөдгүй тийм амьтсаас

	Өглөө идэх юм горьдохгүй.

	Өнөөдөр би хоол ундтай

	Өгөөмөр жаргал минь тэр.

	 

	Үйлээ үзэж олсноо би

	Үгүйрэл зовлонд алдах юм.

	Учир зүйг нь олохгүй байна уу?

	Ухаан санаа минь хүрэхгүй байна уу?

	Ямар ч гэсэн би

	Ядрал зүдрэлд гунихгүй.

	Зуурдын зовлонгоос болж

	Үүрдийн шаналалд унахгүй.

	 

	Алтаар баян эзэнтэн гуай

	Аз жаргалаар дүүрэн гэж үү?

	Авах идэх хомхой сэтгэл

	Амар тайван суулгана гэж үү?

	Аальгүй зантан олзтой ч бай

	Авдар дүүрэн мөнгөтэй ч бай

	Хөгжүүн шударга энгийн олон

	Хөөрхий тэднээс түмэнтээ баян.


СЭТГЭЛ САНАА МИНЬ УУЛАНД

	 

	Сэрвэн хадаар дамжин, бугын жимээр дэгдэж

	Сэтгэл санаа минь ууланд, би өөрөө бэлд нь.

	Сэхүүн янгир үргээн, бугын мөрөөр элдэж

	Сэтгэл санаа минь ууланд, би өөрөө бэлд нь.

	 

	Эрэлхэг баатрын өлгий, эрхэм алдрын нутаг

	Эх болсон газар, умар хязгаар минь баяртай.

	Хувь заяандаа туугдан, хурмастын доор тэнэе.

	Хувьтай төрсөн орондоо, хүү нь хэвээрээ байя.

	 

	Цасан нөмрөг хөдөрсөн, уулсын оргил минь баяртай

	Цацаг чимэг хөглөрсөн, нуга хөндий минь баяртай

	Түмэн эгшиг хосолсон, ой хөвч минь баяртай

	Буман гүнд нь нутагласан, хүн ард минь баяртай.

	 

	Сэрвэн хадаар дамжин, бугын жимээр дэгдэж

	Сэтгэл санаа минь ууланд, би өөрөө бэлд нь.

	Сэхүүн янгир үргээн, бугын мөрөөр элдэж

	Сэтгэл санаа минь ууланд, би өөрөө бэлд нь.


БЯЦХАН ДУУЛЬ

	 

	Цуутай хархүүд дурласан

	Юутай сайхан хүүхэн

	Энэ газар суугаа вэ!

	 

	Аюулт дайн эхлэхэд

	Амраг найзууд холдож

	Аргагүй хагацах болжээ.

	 

	Тэнгис далайн тэртээ

	Тэнгэр нүргэтэл буудахад

	Тэрүүнд зовоогүй цэрэг, 

	 

	Үдэш шөнийн цагт

	Үнэнч хонгороо мөрөөдөж

	Үнхэлцэг чээж нь дэлсэнэ.


* * * Ногоон хөндий хэдийд цэцэглэлээ дээ...

	 

	Ногоон хөндий хэдийд цэцэглэлээ дээ

	Номин навч хэдийд шуугилаа даа.

	Нар хурын өгөөмөр шимээр

	Навч нахиа дэлгэрч байлаа.

	 

	Тайгын гүнд анир ч үгүй

	Тансаг зун хаашаа одоо вэ?

	Удаж түдэхгүй хавар ирнэ.

	Ургамал навчис шуугих болно.

	 

	Өнгөрсөн цагийн зовлонгоо би

	Өгөөмөр хавар ч арилгаж чадахгүй

	Өвгөн насны гунигаа би

	Өнтэй зун ч тайлж амжихгүй.

	 

	Өдөр гэдэг өвгөрөхөд богино.

	Шөнө гэдэг нойргүйд урт.

	Жаргалын сайхан хавар

	Жилдээ хоёр ирэхгүй.

	 


ДУРЛАЛ

	 

	Алтан сарнай шиг ариун дурлал

	Амрагийн цэцэрлэгт минь дэлгэрэн байна.

	Сарнай цэцэг шиг сайхан амраг

	Саруул замын дуу шиг байна.

	 

	Чиний үзэсгэлэнгээс сайхан нь гэвэл:

	Миний дурлал ганц л байна.

	Далай тэнгис ширгэн ширгэтэл

	Даамай чамтай хамт л байна...

	 

	Хан тэнгис хатахгүй, найз минь

	Хад чулуу хагарахгүй, найз минь

	Хайр элс халирахгүй, найз минь

	Хамт бидэнтэй... байсаар байна.

	 

	Амраг чи минь бүү гуниарай

	Ашид мөнх жаргалтай яваарай

	Алтан дэлхийг тойрох боллоо ч гэсэн

	Амраг чамдаа эргэж ирнэ би.


* * * Харанхуй үдэш Женни...

	 

	Харанхуй үдэш Женни

	Хаалга үүдэндээ хүртэл, 

	Тарианы шуудуугаар яваад

	Тасам болтлоо норжээ.

	 

	Охины бие нь дагжаад

	Осгож үхэх шахжээ.

	Хар тариагаар яваад

	Хамаг хувцас нь норжээ.

	 

	Өтгөн тариан дунд

	Хэн нь хэнтэйгээ уулз, 

	Өр чээжиндээ тэвэрч

	Хэн нь хэдийгээ үнс, 

	 

	Үдэш тариан дотор

	Үнслээ гээд яах вэ.

	Ямар хамаа байна.

	Янаг тэдний дур хойно.


ДУУ

	 

	Өнөөдөр энд, маргааш тэнд, хөөрхий Вилли, 

	Өнөөдөр энд, маргааш тэнд, ул мөр ч үгүй...

	Өөдөө бушуу ирээрэй, миний хонгор Вилли, 

	Өнөө л байсан хэвээрээ гэж, наддаа ирээд хэлээрэй.

	 

	Өвлийн жавар исгэрч, үүлс доогуур нүүхэд

	Өнө холын замд, үдэж чамайгаа мордуулсан.

	Ахиад зун болно, амраг чи минь ирнэ...

	Ар өвөргүй зуншлаа, амраг чамайгаа мөрөөдлөө.

	 

	Харанхуйд шуугих давалгааг, сонсоход айдас хүрнэ.

	Хайрга элсэнд шингэж, далай намждаг болоосой.

	Атирах давалгаа номхорч, намуун долгио татаасай, 

	Аянч хонгор хүүг минь, гэрт нь шалмаг авчраасай.

	 

	Хонгор амрагаа мартаж, хэрэв тэр хувирсан бол

	Хоног тасралтгүй шуугьж, давалгаа нүргэж л байг.

	Усан онгоцыг хүлээлгүй, өрсөж авсанд оръё.

	Учралт Виллийн ирэхгүйг урьдаж мэдэлгүй үхье.

	 

	Өнөөдөр энд, маргааш тэнд, хөөрхий Вилли.

	Өнөөдөр энд, маргааш тэнд, ул мөр ч үгүй...

	Өөдөө бушуу ирээрэй, миний хонгор Вилли

	Өнөө л байсан хэвээрээ, наддаа буцаж ирээрэй.


БАРУУНТАЙГААС ҮЛЭЭХ САЛХИ

	 

	Салхи салхинаас онцгой нь

	Баруунтайгаас үлээх салхи юм.

	Сайхан түүний минь сургийг

	Байн байн авчрах юм.

	Хонгор Жинни минь суудаг нутаг

	Хоржигнох булагтай, шуугих ойтой

	Хоржигнох булаг шиг бодол минь

	Хонгор Жинтэй уулзах хүсэлтэй.

	 

	Талын сайхан цэцэг

	Тансаг чамайг минь санагдуулна.

	Оройн сэрүүн ой

	Онгон дүрийг чинь бодогдуулна.

	 

	Цэцгийн дохиур хүртэл

	Цэвцийн шүүдэртсэн байна.

	Хамаг цэцэг, шувууд

	Хайрт Жинийг минь магтана.

	 

	Хойд голын хүүхнүүд

	Хосгүй ганган гоёлтой ч

	Сайхан Жинээс илүүг

	Санааны зоргоор олохгүй.

	 

	Хоргой торго өмссөн

	Хотын хүүхнүүд байвч

	Даавуу дээлтэй Жин минь

	Даамай гангасаас илүү.

	 

	Ямар ч өө сэвгүй

	Янаг хонгор бүсгүй, 

	Зээрийн янзаганаас хөөрхөн

	Хилэнц нүгэлгүй амьтан

	 

	Саруул өдрөөс гэрэлтэй

	Сайхан нүдтэй хүүхэн.

	Хайр сэтгэлийг минь булаасандаа

	Хамаг нүгэл нь байгаа юм.

	 

	Баруунтайгаас салхилаасай хө

	Байдаг навчийг сэвэлзүүлээсэй.

	Талаар тархсан зөгий

	Таньдаг үүрэндээ очоосой.

	 

	Ар хөндийн толгодоос

	Амраг хүү минь ирээсэй.

	Амраг Жинээ инээхэд

	Аюулхай чээж минь тэнийнэ.

	 

	Ямар тавилангаар бид

	Яаж ингэж учир аа вэ.

	Үүрийн гэгээгээр хагацах

	Үнэхээр бэрх байдаг сан, 

	 

	Амьтны сэтгэлийн гүнийг

	Ажиж мэддэг хүнд

	Алтан дэлхийн түмнээс

	Амраг Жин минь наддаа илүү.


ДУУ (Нэгдүгээр эх)

	 

	Гадаа ирээд исгэрээрэй чи

	Гарч очоод уулзана шүү би.

	Хүрч ирээд исгэрээрэй чи

	Хүлээж угтаад уулзана шүү би.

	Аав ээж хоёр маань

	Аашилж загнах яамай.

	Аядан ирээд исгэрээрэй чи

	Амдан гараад уулзана шүү би.

	 

	Ээж аавд маань мэдэгдэлгүй

	Энтээ талаас ирээрэй.

	Аав ээжид маань мэдэгдэлгүй

	Арын хаалгаар ирээрэй чи.

	Арын хаалгаар ирэхдээ

	Ажиг сэжиг авхуулалгүй

	Ондоо тийшээ яваа юм шиг

	Онхи мэдэгдэлгүй ирээрэй.


ДУУ (Хоёрдугаар эх)

	 

	Гадаа ирээд исгэрээрэй чи

	Ганц ч агшин хүлээлгэхгүй шүү би.

	Хүрч ирээд исгээрэй чи

	Хүлээлгэнэ гэж ярихгүй шүү би.

	Аав ээж хоёр маань

	Аашилж загнах яамай.

	Аядан ирээд исгэрээрэй чи

	Агшин зуур ч хүлээлгэхгүй шүү би.

	Цэхэлж надад ирэхдээ, замаа сайн ажаарай, 

	Цэцэрлэгийн хашаа завсраар орох нүх олоорой

	Цэцэрлэгийн гурван шатаар, сарны гэрэлд ирээрэй

	 

	Харин надад ирэхдээ, буруулж зөрүүлж яваарай

	Харин надад ирэхдээ, бултаж нууцалж яваарай.

	Хэрэв сүмд дайралдвал, бодож болгоож байгаарай

	Хэнэг ч үгүй чи, миний найзтай яриарай.

	Хааяа хааяа чи, сэмхэн намайг хараарай, 

	Хай даа чи минь тэгээд, хэт бүү ширтээрэй

	Харин дандаа тэгээд, намайг бүү ширтээрэй.

	Нууц нууцаа хадгалж, бусадтай үг яриарай

	Найз найзаа буруулж, хамаагүй юм шиг яваарай

	Амьтан хүнтэй наадахдаа, айж зовж яваарай

	Аливаа нэг нь надаас, чамайг минь авчих вий дээ

	 

	Амраг чамайг минь, надаас салгачих вий дээ!

	Гадаа ирээд исгэрээрэй чи

	Ганц ч агшин хүлээлгэхгүй шүү би.

	Хүрч ирээд исгэрээрэй чи

	Хүлээлгэнэ гэж ярихгүй шүү би

	Аав, ээж хоёр маань

	Аашилж загнах яамай.

	Аядан ирээд исгэрээрэй чи

	Агшин зуур ч хүлээлгэхгүй шүү би.


АЯН ЗАМД

	 

	Урдаас жаварлаж, цас лавшаад

	Ууланд явтал, харанхуй боллоо.

	Улс амьтан ажиг тажиггүй

	Унтах газар олдох шинжгүй.

	 

	Аз болоход нэг хүүхэн

	Ашгүй надтай тааралдаа.

	Аз болоход тэр хүүхэн

	Амарч унт гэж гэртээ урилаа.

	 

	Осгож үхэхээс аварлаа гэж

	Олонтоо мэхийн талархлаа би.

	Ор засаж өгөөч гэж

	Гүнээ хүндлэн гуйлаа би.

	 

	Тансаг даавуу дэлгэж дэвслээ.

	Тавтай ор засаж өглөө.

	Архи дарсаар намайг дайллаа.

	Аятай нойрсохыг ерөөж хэллээ.

	 

	Тэр хүүхнийг явчих вий гэхээс

	Түр байлгах юмсан гэхээс

	Ахиад дэр өгөөч гэж

	Аргацааж би гуйлаа!

	 

	Дэргэд минь тэр

	Дэр авчирч тавилаа.

	Хайр хүрээд би

	Хагартал чанга тэвэрлээ, 

	 

	Хацар юу нь улайгаад

	Харах нүд нь гэрэлтээд

	— Хайрлаж л байгаа бол та

	Хайран биеийг минь бүү эвд гэлээ.

	 

	Торгон зөөлөн үстэй сэн тэр

	Тун чиг уран наалинхай сан тэр

	Ор зассан хүүхэн маань

	Ойн анхилуун сарнай байж л

	 

	Холбоо хоёр толгой шиг

	Хомбон хөөрхөн мөөм нь

	Өвлийн тэргүүн уураар

	Түрж тогтсон овоо гэмээр.

	 

	Ор зассан хүүхнийг би

	Озож таалж тэвэрлээ.

	Онгон уулын салхи шиг

	Онцын ариухан байлаа.

	 

	Гирвэшиж надаас буруулсангүй

	Гэгээн мэлмий нь талимаатай

	Өглөө болохын өмнөхөнтэй

	Өвөрт минь тэр нам унтлаа.

	 

	Нарны туяагаар сэрлээ би

	Наалинхай сэтгэл минь хөдөллөө.

	— Ай, чи минь, аллаа шүү намайгаа гэж

	Амраг хүүхэн минь өчлөө.

	 

	Аалинхан зовхийг нь үнслээ би

	Адтайхан согсгорыг нь тааллаа би

	— Олон дахиж чи надад

	Ор засаж өгөөрэй гэлээ би.

	 

	Зүү утсаа аваад

	Цонхны дэргэд суулаа тэр.

	Зул сарны өглөөгүүр

	Цамц оёлоо надад.

	 

	Өдөр сар өнгөрөв чиг

	Өвөл зун ээлжлэв чиг

	Ор зассан хүүхнийг би

	Онхис үл мартана.


ХӨЛ НҮЦГЭН ХҮҮХЭН

	 

	Сайхан хөлийн нь арьсыг

	Сайрын чулуу зүсчих вий гэхээс

	Хөл нүцгэн хүүхнийг би

	Хөөрхийлж дандаа өрөвдөх юм.

	 

	Ийм сайхан хөлийг чинь

	Торго, савхиар ороомоор.

	Ийм сайхан хүүхнийг чинь

	Тэрэг, жуузанд суулгамаар.

	 

	Долгионт үс нь атирч

	Цалгих ус шиг намирна.

	Харах нүд нь гэрэлтэж

	Харанхуйд төөрсөнд тусалмаар.

	 

	Онцын сайхан ийм хүүхнийг

	Орчлон даанч мэдэхгүй юм.

	Хосгүй дөлгөөн аашаараа

	Хорвоод ижилгүй бүсгүй юм.


* * * Хонгор Жем минь, орхилоо доо намайгаа...

	 

	Хонгор Жем минь, орхилоо доо намайгаа

	Хойш буцалтгүй, орхилоо доо намайгаа

	Үнэнч Жем минь, орхилоо доо намайгаа

	Үүрд буцалтгүй, орхилоо доо намайгаа

	 

	Наадаж тоглодог байсан даа хонгор минь

	Намайгаа даан чиг хуурч л дээ хонгор минь

	Үхэн үхтэлээ мартахгүй гээд хонгор минь

	Үгээр даан чиг хуурч л дээ, хонгор минь

	 

	Амраг Жем минь бодоорой доо хө

	Ахиад бид нар уулзахгүй шүү дээ.

	Хонгор Жем минь бодоорой доо хө

	Хорвоод бид нар уулзахгүй шүү дээ.

	 

	Орчлонг гэтлэх цаг байдаг бол

	Одоо түргэн ирээсэй дээ, хонгор минь, 

	Хонгор хайртай Жем минь ээ хө, 

	Хоёр нүдээ анья даа би чинь

	Хорвоод үүрд нойрсъё доо би чинь.


* * * Архи дарсаа сөгнөөрэй...

	 

	Архи дарсаа сөгнөөрэй

	Алтан завьяанд хийгээрэй

	Аянд явахын өмнөтэй

	Амраг хонгортоо өргөе.

	 

	Салхины хүчийг хэмжиж

	Сайхан далбаа дэрвэнэ.

	Холдож явахын өмнөтэй

	Хонгор Мэритэй ууя.

	 

	Жагсаалын бүрээ хангинаж

	Жад сэлэм ярайж

	Туг хиур намирна

	Тулаанд бид орно.

	 

	Хахир дайнаас зовоогүй би.

	Хар үхлээс айгаагүй би.

	Хайрт ганц Мэригээсээ

	Хагацаж яаж салъя даа.


ФИНДЛЕЙ

	 

	— Хаалга хэн цохино вэ, энэ орой?

	«Харин би байна аа, Финдлей байна!»

	 

	— Харь даа чи, бид цөм унтаж байна.

	«Хаанаас даа!» гэж Финдлей хэллээ.

	 

	— Зүрхэлж яаж чи манайд ирээ вэ?

	«Зүрхлэлгүй яах вэ!» гэж Финдлей хэллээ.

	 

	— Хүрэх үү чи санасандаа тэгээд?

	«Хүрнэ ээ!» гэж Финдлей хэллээ.

	 

	— Хаалгаа чамд тайлж өгөх үү?...

	«Харин тэгээч!» гэж Финдлей хэллээ.

	 

	— Үүр цайтал намайг чи тэгээд унтуулахгүй юу?

	«Үнэндээ тэгнэ!» гэж Финдлей хэллээ.

	 

	— Тэгээд чамайг гэртээ оруулах хэрэг үү?

	«Тэг дээ!» гэж Финдлей хэллээ.

	 

	— Шөнөжин чи манайд байх юм уу?

	«Шөнөжин» гэж Финдлей хэллээ.

	 

	— Тэгээд нэг шөнө чамтай байх уу би?

	«Тэг ээ!» гэж Финдлей хэллээ.

	 

	— Ахиад чи манайд ирэх замаа олох уу?

	«Ай даа!» гэж Финдлей хэллээ.

	 

	— Хамт надтай байснаа хүнд бүү хэлээрэй, 

	Харин чи авсанд ортлоо нуугаарай.

	 

	— «Ай даа!» Тэгэлгүй яах вэ би!

	Хариу ингэж Финдлей хэллээ.


НҮҮРСЧИНИЙ НАЙЗ

	 

	— Алдар нэрийг чинь дуулаагүй юм.

	Альтай суудгийг чинь мэдэхгүй юм.

	— Тэнд эндгүй суудаг би

	Тэр нэг нүүрсчинийг дагадаг би.

	 

	— Нэлийсэн тал, энэ ой

	Нэлдээ чинийх болно.

	Хамаг хүссэнийг чинь өгнө би

	Хар нүүрсчинээ хаяж орхи!

	 

	Ноорхой цоорхой хувцсаа тайл

	Номин торгоор чамайг орооё!

	Заяагүй нүүрсчинээ хаяж орхи

	Зарц дагуулж, морь унуулъя!

	 

	— Уулын чинээн алт ч өг, 

	Усан болор сувд ч өг, 

	Хар нүүрсчинээсээ салахгүй, 

	Хатуу ойлгоорой нөхөр минь!

	 

	Өдөр нь бид нүүрс зөөдөг

	Шөнө нь бид нүхээ олдог.

	Өдөр ч нүүрсчин минь цуг

	Шөнө ч нүүрсчин минь хамт

	 

	Дуулим хорвоо бидний гэр.

	Дурлалын дээж бидний хайр.

	Хар нүүрсчин минь наддаа

	Хамгаас үнэнч юм даг.


* * * Гэрэлт орчлонг харанхуйг бүрхлээ...

	 

	Гэрэлт орчлонг харанхуйг бүрхлээ, 

	Гэвч бидэнд наргүй өдөр ч саруулхан, 

	Архины хундага маань бидэндээ сар.

	Аяга дарс маань бидэндээ нар.

	 

	Ай даа, эзэн минь, эзэн минь.

	Аль вэ, бидэнтэй тооцоо хийгээрэй.

	Архины хундагыг маань тоолоорой.

	Ахиад бидэнд дарс өгөөрэй.

	 

	Баян хүн жилжин наргина.

	Барлаг ард зовж гачигдана.

	Харин энд дээр доор ялгалгүй

	Халж согтсон хүн, өөртөө хаан.

	 

	Ай даа, эзэн минь, эзэн минь, 

	Аль вэ, бидний тооцоог авчраарай

	Архины хундагыг маань тоолоорой

	Ахиад бидэнд дарс өгөөрэй.

	 

	Архины маань хундага эрдэнийн булаг

	Аюулхай зүрхний шархыг анаана.

	Дарс уугаад би жаргалтай болдог

	Даамай сайчуул ёроолд л байдаг.

	 

	Ай даа эзэн минь, эзэн минь.

	Аль вэ, бидний тооцоог бодоорой.

	Архины хундагыг маань тоолоорой

	Ахиад бидэнд дарс өгөөрэй.


БАЯРЫН ХУНДАГА

	 

	Идэх юмтай хүн

	Идэж чадахгүй сууна.

	Идэж чадах хүн

	Идэх юмгүй сууна.

	 

	Харин бид идэх ч юмтай

	Хав даралгүй идэж ч сууна.

	Хан тэнгэр тандаа

	Хамаг баяраа өргөе бид.


МӨНГӨН ДЭЭРХ БИЧИГ

	 

	Үнгэгдсэн энэ хараал идмэр, 

	Үргэлж намайг зовоож зүдээсэн

	Үеийн нөхдөөс салгаж хагацаасан

	Үйлтэй архинд түлхэж оруулсан

	Үнэнч олныг зовлонд унгасан

	Үхэл, дарлал, өлсгөлөнд чихсэн.

	 

	Хоосон ядуугаа тонож булаагаад

	Хомхой зэрлэгүүд баясахыг үзлээ.

	Хүнээ алдсан ийм юмсыг

	Хүйс тэмтэрч ниргэмээр байлаа.

	Гэтэл энэ мөнгө цаас

	Гэмтэн урваачийг эзэн болголоо.

	 

	Харин намайг эх нутгаасаа

	Харь хол дүрвэхэд хүргэлээ.


ХАР БООЛЫН ДУУ

	 

	Нарлаг сайхан Арслан тивээс

	Намайг дайсан олзоллоо.

	Цэнхэр далайг гаталгаж

	Цэрвүү холд авчирлаа.

	 

	Энэ Виргиний тариалан дунд

	Эх нутгаасаа алс хол, 

	Энэ Виргиний тариалан дунд

	Эх нутгаа санана би

	 

	Алс холын Арслан тив минь

	Аяа би, юун их ядраа вэ.

	Ариун сайхан Арслан тив минь

	Аяа би, юун их ядраа вэ.

	 

	Эх болсон өмнийн оронд маань

	Эрс хүйтэн өвөл ч болдоггүй

	Исгэрэх жавар, цас мөс байдаггүй

	Энэ Виргинийхэн даанч мэдэхгүй

	 

	Эх болсон өмнийн оронд маань

	Элбэг ус шуугин шаагьдаг

	Элдэв цэцэг жилжин ургадаг

	Энэ Виргинийхэн даанч мэдэхгүй.

	 

	Энэ Виргиний тариалан дунд

	Зовж гуньж явна.

	Элдэв боолын ёсоор

	Зодуулж хүлүүлж явна.

	 

	Энэ Виргиний тариалан дунд

	Эрх бага насаа санаж

	Энхрий дотно нөхдөө бодож

	Элэг эмтрэн шаналж явна.


ДАРХАНД

	 

	Онгон хөлөг нь нисэж ядраад

	Онгод эзний далавч нь цуцаад

	Огторгуйгаас газарт бууж

	Огцом зуур үдлэх болж.

	 

	Далавчтай морь явахдаа муу

	Дагжуур хаданд гулсаж гэнэ.

	Хайрхан уулын бэлээр ороохдоо

	Халтирч унаад доголж гэнэ.

	 

	Газарт эзэн нь бууж гэнэ

	Галт уулын дарханд очиж

	Доголон азаргаа үзүүлж гэнэ.

	Дор нь тахлуулах болж гэнэ.

	 

	Хамаг хувцсаа тайчаад дархан

	Хар хөлсөө цувтал оролдож гэнэ.

	Харамж шанд нь мань найрагч

	Арван дөрөвт шүлэг өгч гэнэ.

	 

	Өнөөгийн галт уулын бүтээлийг би

	Өндөр дээдэд бодож байна.

	Таван бадаг шүлэг аваад

	Тансаг морь цутгаж өгнө үү?


МЭГГИЙН ХУРИМ

	 

	Мэгги ямар сүй авсныг мэдэх үү чи

	Мэгги ямар сүй авсныг мэдэх үү чи

	Мэрэгчийн сүүлтэй шодон гүү таарсан

	Мэгги ийм л сүй авсан

	 

	Мэгги юунд их дуртайг мэдэх үү чи

	Мэгги юунд их дуртайг мэдэх үү чи

	Мэггийн дэрэн дор үргэлж нэг лонх байдаг

	Мэгги хэзээнээс лонхонд л их сэтгэлтэй.

	 

	Мэгги яаж гэрлэснийг мэдэх үү чи

	Мэгги яаж гэрлэснийг мэдэх үү чи

	Хамба нь согтуу, гэгээн нь гуйвж байж

	Харин тэгэхэд л Мэггийн хурим ёс болж

	 

	Хөгжөөнт шөнө яаж өнгөрснийг мэдэх үү чи

	Хөгжөөнт шөнө яаж өнгөрснийг мэдэх үү чи

	Хөлчүүрсэн нөхөр нь орны урдуур унаж

	Хөгжөөнт шөнө ингэж л өнгөрч.


* * * Манай Вилли пиво исгэж...

	 

	Манай Вилли пиво исгэж

	Мань бид хоёрыг найрт урилаа.

	Гурвуулаа нийлээд хосгүй боллоо.

	Гундсан орчлонд зүйргүй байлаа.

	 

	Хэн нь ч согтсонгүй, аль нь ч согтсонгүй

	Хэрэг дээрээ, уусан л байлаа, халсан л байлаа

	Үүр цайж тахиа дуугарав чиг

	Үнэндээ бид уухаас буцахгүй.

	 

	Учирсан гурав сайхан найртай

	Урдаа харин лүүхэн архитай.

	Уулзаж ч явсан, ууж ч явсан гурав

	Уулзах ч болно, уух ч болно бид.

	 

	Модны мөчрийн цаадтай

	Мондийн сар юунд ирмэнэ.

	Гэртээ харь гэж сар хөвнө.

	Гэмгүй ээ, тэр хүлээх болно.

	 

	Анх босго давсан маань

	Адаг сүүлд нь орно шүү.

	Хамгийн эцэст унасан маань

	Харин түрүүлсэн гэгдэнэ шүү


* * * Хол ойр юу ч алга...

	 

	— Хол ойр юу ч алга

	Хороо хашаанд харанхуй байна.

	Хонгор бүсгүй минь сонсооч.

	Цонхоор чинь би оръё л доо?

	 

	— Энэрч үзсэнд чинь баярлалаа.

	Энтээ сүмийн хашаагаар

	Ирдэг нэг зам бий дээ

	Энүүнийг л саначих даа.


НЭЭНСИ МИНЬ

	 

	— Эр хүн шүү юм бол чи!

	Дэмий бүү уцаарла!

	Эхнэр чинь болохоос би

	Боол чинь биш!

	 

	— Эрхийг чинь мэдэж л байна, 

	Нээнси минь, Нээнси минь!

	Энэ өрхийн чинь эзэн хэн билээ, 

	Нээнси минь, Нээнси минь!

	 

	— Эзэн нь хэрэв чи юм бол

	Босож дүрвэлээ шүү би!

	Энүүнээс хойш тэгээд чи

	Хар толгойгоо захираарай л даа.

	 

	— Холдоно гэхэд бэрх л байна

	Нээнси минь Нээнси минь!

	Хойтохоо бодоход болох л байна.

	Нээнси мннь, Нээнси минь!

	 

	— Авсанд ороод би нэг

	Амар заяа үзүүлээд өгье

	Тэгэхээр чи надгүй нэг амарна.

	Тэгээд юү гэж хэлэхийг чинь үзнэ.

	 

	— Тэнгэр бурхны хишгээр, 

	Нээнси минь, Нээнси минь.

	Тэгж ингээд амьдрах л байлгүй, 

	Нээнси минь, Нээнси минь!

	 

	— Үхээд байхдаа би

	Чамайг тэгж жаргаана бий.

	Үзэшгүй шулам болоод би

	Чамайг шөнө ирж хатгана даа.

	 

	— Чам шиг эхнэрийг олно би.

	Нээнси минь, Нээнси минь!

	Чам шиг шулмуудыг олоод

	Цөмийг нь тамд унагана.


ДУРЛАЛ, ЯДРАЛ ХОЁР

	 

	Дурлал, ядрал хоёр л

	Дарлаж гүйцлээ намайг.

	Ядрал гэдэг ч яах вэ, 

	Янаггүй бол яана.

	 

	Амраг гэдэг дандаа яагаад

	Алдарсан заяаны садаа байна вэ?

	Амраг гэдэг дандаа яагаад

	Амжилт ололтын боол байна вэ?

	 

	Алдар баялаг хоёр

	Аз жаргал авчрахгүй, 

	Тэр хоёрыг шүтсэн

	Тэнэг аймхайс хөөрхий.

	 

	Ухаан алдаж, унан дурлахад

	Усгал нүд чинь, урдаас гэрэлтэнэ.

	Учирлаж чиний хэлдэг үг чинь:

	Хайр сэтгэл бүү ярь гэнэ.

	 

	Харц тулгаран уулздаг байтлаа

	Хайр сэтгэл яаж эс ярих вэ?

	Хамт зэрэгцэн суудаг байтлаа

	Хайр сэтгэл яаж эс ярих билээ.

	 

	Хөрөнгө чинээнд атаархаж

	Хөл алдалгүй яваад, 

	Янаг сэтгэлээ шүтвэл

	Ядуу ч гэсэн жаргалтай.

	 

	Аюул зовлон дандаа яагаад

	Амраг сэтгэлийн садаа байна вэ?

	Амжилт гавьяа олохгүй бол

	Амраг сэтгэл үгүй юм уу?


ХАДЛАН ДУУСАХЫН ЦАГТ

	 

	Хадлан дуусахын цагт

	Хар тариа найгана.

	Хармаг сарнайн үнэр

	Халуу дүүгэн ханхийнэ.

	 

	Ногоон бутыг дамжин

	Нойрмог зөгий дүнгэнэнэ.

	Үхрийн хашааны сүүдэрт

	Үнгэр дүнгэр ярилцана.

	 

	— Эрд очих гэж байгаа гэж

	Энхрий багын найз хүүхэндээ

	Эрхэм болгож Бесси шивнэв.

	— Энэнд юу нь муу байх вэ дээ!

	 

	Чамайг гэдэг хүн, олон ч байна.

	Чандалж сонгох, зай ч байна.

	Одоо чи, залуу ч байна.

	Оронгоо шилэх, зай ч байна.

	 

	Харин чи Жонтой суугаач

	Хархүү гэж эрдэнэ гэсэн үг.

	Баски-Глений1 Жон гэдэг чинь

	Баян ч хүн, чамд ч дээр.

	 

	— Хай даа чи, юү ярина даа хө

	Харах ч үгүй би, тэр Жоныг чинь

	Эд агуурсдаа Жон дурлахаас биш

	Эхнэртээ тэр юү гэж дурлах вэ!

	 

	Аль хэдийнээс Робинд би сэтгэлтэй

	Адилхан надад тэр ч хайртай

	Амраг түүнийхээ дуугарах төдийхөнд

	Баски-Гленээр шагнахад ч бэлэн

	 

	— Амьдрал гэдэг, амаргүй шүү дээ!

	Аз жаргал, баялаг гэдэг өөр шүү дээ!

	Хоосон хүн хохирч явдаг

	Хоолтой хүн дийлж суудаг.

	 

	Ухаантай хүн арвилж хадгалдаг

	Ухаангүй хүн үрж бардаг.

	Бал чанавал чи балаа иднэ.

	Бантан чанавал чи бантангаа иднэ.

	 

	— Алт мөнгөтэй хүн, наймаа хийгээд

	Адуу малтай болох юүхэн байх вэ!

	Алт мөнгөтэй хүн, яалаа ч гээд

	Амраг сэтгэлийг олж яахин чадах вэ.

	 

	Ноорхой цоорхой хувцастай ч бай

	Нойтон хүйтэн оронтой ч бай

	Хайр сэтгэлтэй бидэн хоёр

	Хаад ихсээс илүү жаргана.


АРВАЙН ТАРИАЛАН ДУНД

	 

	Хар тариа, буудай

	Хамгийн сайн ургацтай.

	Анна бид хоёрын уулзсан

	Арвайн тариалан сайхан.

	 

	Найман сараас урьтаж би

	Найзтайгаа уулзахаар явна.

	Амрагийн болзоонд яарна.

	Арвай тариа шаагина.

	 

	Үдэш оройн цагт ч юм уу, 

	Үүнээс арай эрт ч юм уу, 

	Арвайн тариаланд уулзах гэж

	Анна бид хоёр тохирсон.

	 

	Дээрээс тэнгэр бөмбийнө.

	Дэргэдээс түрүү хатгана.

	Арвайн тариалан дунд би

	Аннаг дэргэдээ суулгаж

	 

	Ам сэтгэл маань нийлж

	Амраглан янаглаж жаргалаа.

	Арвайн тариалан дунд би

	Аннаг өчнөөн үнслээ.

	 

	Ард нь гараа зөрүүлээд

	Ай гэтэл чанга тэвэрлээ.

	Арвайн тариаланд тэр шөнө

	Амьсгал амьсгалаа чагналаа.

	 

	Түүнээс хойш найр цэнгэлд

	Түнш олонтой хөгжиж ч явлаа.

	Зөндөө мөнгөтэй ч байлаа би

	Зөн бодолд ч автлаа би.

	 

	Амьдрал түүхээ цөмийг нь бодоход

	Арвайн тариаланд тэр шөнө

	Агшин бүр түмэнтээ жаргасны

	Аравны нэгд ч хүрэхгүй байна.


АЛС ЯВАА НӨХДИЙНХӨӨ ТӨЛӨӨ

	 

	Алс яваа нөхдийнхөө төлөө

	Архи дарсаа өргөе, та минь!

	Ашдын сайхныг боддоггүй хүнийг

	Амандаа дурсахыг болъё, та минь!

	 

	Цэцэн цэнгэг явах сайхан, 

	Цэх зоримог байя та минь!

	Хайртай Шотландаа хамгаалах сайхан, 

	Халуун тангаргаа сахья, та минь!

	 

	Алс яваа нөхдийнхөө төлөө

	Архи дарсаа өргөе, та минь!

	Харьд суугаа Чарлийнхаа төлөө

	Хайрыг нь бодож ууцгаая, та минь!

	 

	Эрх чөлөө гэдэг хүндтэй зүйл

	Эрхэм ухаантан нандигнах болтугай.

	Хаан ширээг шулам эзэлж л байг

	Хамж тэднийг бөөнд нь хөмөрнө.

	 

	Алс яваа нөхдийнхөө төлөө

	Архи дарсаа өргөе, та минь!

	Алдарт Тээмми өнөө шоронд суугаа

	Анд түүнээ дурсаж ууцгаая.

	 

	Үнэнийг бичих эрх мандтугай

	Үнэнийг унших эрх мандтугай

	Үнэний номоос хэн айна вэ?

	Үнэн гэдгийг нуух хэрэгцээтэн

	Үнэний номоос айдаг юм шүү!

	 

	Алс яваа нөхдийнхөө төлөө

	Архи дарсаа өргөе, та минь!

	Өндөр цармын цасан дотор

	Өсөж бойжсон дайчдад талархъя.


ДАЙН, ДУРЛАЛ ХОЁРЫН ТУХАЙ ХЭДЭН МӨР

	 

	Хуурамч чимгээр халхалсан

	Хуурай зам, усны дээрэмчин

	Хувь магтаалын заяагүй

	 

	Амьдрал жаргалын тулаан

	Ариун дурлал гэвэл би

	Амиа өгөхөөс буцахгүй.

	 

	Өгөөмөр сайхан орчлонг

	Өнөд би магтан дуулна.

	Арван хүнийг зовоосноос

	Аятай нэгийг баясгах хэрэгтэй.


ШОТЛАНДЫН НАЙРАГЧ РОБЕРТ ФЕРГЮССОНЫ ЗУРГИЙГ ХАРААД БИЧСЭН ШҮЛЭГ

	 

	Яадгаа алдтал дуунд тачаадсаар

	Яруу найрагчийг турааж үхүүлсэн

	Янзын амьтас хараал идтүгэй.

	 

	Аюул зовлонгоор ах минь билээ та.

	Ариун уянгын багш минь билээ та.

	Аяа, үйл лайг тань бодоод уйлнам би.

	Энх амьдрах тавилангүй дуучин маань

	Энэ амьдралын сорыг яасан сайн мэднэ вэ?


ЯРУУ НАЙРАГЧ РОБЕРТ ФЕРГЮССОН ШАРИЛ ДЭЭР БЕРНСИЙН БОСГОСОН ХӨШӨӨНИЙ ТУХАЙ

	 

	Хүүрийн хашаанд нь, хөшөө ч үгүй, цом ч үгүй

	Хүндэлж хэлсэн, үг ч үгүй, бичиг ч үгүй, 

	— Газар доор Шотланд чиний найрагч нойрсоно.

	Гагцхүү нүцгэн чулуу ингэж үглэн зэмлэнэ.


ДУУ

	 

	Бага жаахан охиноо

	Баянд худалдах гэсэн

	Хөгшин эцэг, эх

	Хөнөөлт тэнэг амьтас.

	 

	Эцэгтээ хөөгдсөн охин

	Элдвээр зовж шанална.

	Эцгийн гэрээ орхиж

	Эхнэр боол болно.

	 

	Хайран болжморын дээгүүр

	Харцага шонхор эргэнэ.

	Дагжсан хөөрхий амьтныг

	Даанч өрөвдөхгүй хортон.

	 

	Хөөрхий болжмор тэмүүлнэ.

	Хөнөөлөөс гарахыг оролдоно.

	Өшөөтний суманд тэр

	Өвдөг сөхрөхгүй байх аа!


ХҮҮХНИЙ ГОМДОЛ

	 

	Яах гэж би үгэнд чинь итгэлээ.

	Яагаад би харцанд чинь хууртлаа.

	Хамаг гэмээ дандаа наманчилна.

	Харанхуй шөнө үргэлж уйлна.

	 

	Булбарай ягаан хацрын минь

	Бузгай өнгө нь яачих аа вэ?

	Нарийн гоолиг бэлхүүсний минь

	Намжиртай бүсэлхий хаачаа вэ?

	 

	Аль нь ч гэсэн ялгаагүй

	Адилхан нүгэлтэй байж

	Айлын хүүхнүүд дандаа

	Араас минь харж дооглох юм.

	 

	Эцэг минь намайг дурсахдаа

	Эгц харж чадахгүй юм, 

	Энэ шившгийг минь бодохдоо

	Ээж минь зүүдэлж уйлдаг гэнэ.

	 

	Эцгийн алхааг сонсохдоо

	Эргэж гүйж нуугддаг би.

	Эхийнхээ царай өөд

	Эгцэлж харж чаддаггүй би.

	 

	Амрагийн цэцэг минь сайхан ургалаа

	Аягүй гашуун жимсэлжээ.

	Харах нүдний чинь харц бүхэн

	Хаашаа их нулимс авна вэ.

	 

	Алд биеийг минь хөсөр хаяж

	Алаг үрээ зөнд нь орхисон.

	Адгийн муусайн амьтан

	Амар заяа бүү үзээсэй.


ХӨГШИН ЭРИЙН ТУХАЙ ДУУ

	 

	Хөгшин муу эр маань чи

	Хөдөөлөхөөр гэнэт үхлээ гэхэд

	Хөрстэй залуу уулнаас ирж

	Бэлэвсэн эмийн чинь уйг тайлна.

	 

	Хайруул дээрх зургаан өндөгнөөс

	Харин чамд нэгийг л өгнө.

	Өөрөө би хоёрыг нь иднэ.

	Өнгөтэй залуудаа гурвыг өгнө.

	 

	Өөцөлж чанасан хонины толгойноос

	Өвгөн эрдээ чихийг нь өгнө.

	Өөрөө би шөлийг нь ууна, 

	Өнгөтэй залуудаа махыг нь өгнө.


ЦУТГАЛАН ДЭЭР

	 

	Даргин шуугин шаагьж

	Далайд цутгах голын тэнд, 

	Сайхан нэхмэлч хар хүүтэй

	Санаа нийлж уулзсан юм.

	 

	Голын цаанаас долоон хархүү

	Гоцолж намайг гуйсан юм.

	Голт зүрхээ хуваалтай биш, 

	Ганц л нэхмэлчийг гэсэн юм.

	 

	Эцэг эх минь намайг загнаж

	Эрхэм баянтай суулгах гэнэ.

	Энхрий нэхмэлч хар хүүгээс минь

	Элдвээр намайг салгах гэнэ.

	 

	Шунахай зөрүүд эцэг минь

	«Сүйгээ тавихгүй» гэж сүрдүүлнэ.

	Шулуун сайхан сэтгэл минь

	Юугаа ч хайрлахгүй гэж шийдвэрлэнэ.

	 

	Харгих гол урсан урссаар

	Хамаг зөгий цэцэгт эргэсээр

	Хар тариа бороонд дагжсаар

	Хайр сэтгэл минь нэхмэлчид тэмүүлсээр


ГУНИГГҮЙ ЯДУУС

	 

	МАГТУУ

	 

	Гандаж хатсан навчис

	Ганц ч үлдэлгүй хийсээд

	Тасхийм өвөл болоход

	Чармаа нүцгэн хөөрхийс

	Салхи жаварт хайруулж

	Сандан мэндэн гүйнэ.

	 

	Хэсүүлч тэнүүлч улс

	Хэвийн тийм орой

	Архины мухлагт овоорч

	Арайтал зуух тойрч

	Аяга дарсаа барьж

	Амраг хонгороо түшиж

	Барайтал зуух шавж

	Бархирч орилж

	Балбаж цохилж

	Баясаж хөгжинө.

	 

	Зуухны хажуугийн цэрэг

	Зуун нөхөөсөн цамцтай

	Аяны мөрөвч цүнхтэй

	Амраг хүүхэн түшигтэй

	Янаглах согтохын халуундаа

	Ягаантаж хүрэнтэж суулаа.

	 

	Зовлон зүдүүрийг умартаад

	Золбин хүүхнийг таална.

	Гуйлгачны тулам шиг уруулаа

	Гувшаа хүүхэн цорвойно.

	 

	Амсхийх ч завгүй тэд

	Аяга ч тог, түг

	Ам ч шов, шув

	Ашгүй согтуу цэрэг

	Архины дуу эхэллээ.

	 

	ДУУ

	Цэргийн газар хүмүүжсэн би

	Чээж дүүрэн шархтсан би

	Дайны талбарт шалгарсан би

	Даамай чимэг зүүсэн би.

	Тас харанхуй шөнөөр

	Таржигнах бөмбөрийн чимээгээр

	Ширүүн тулаанд шархтсан би

	Шийдсэн зодоонд сорвитсон би.

	 

	Абрам бунхны тэнд

	Аль багаасаа сурсан.

	Айхавтар тэр тулаанд

	Ахмад маань үхсэн.

	Амар сураагүй би

	Алалцах талбайд өссөн.

	Атаатан дайсныг бид

	Бөмбөрийн аяар хяргасан.

	 

	Баруун хөл гараа би

	Баахан эрдмээр сольсон ч

	Таягийн минь чимээгээр

	Та нар ер андахгүй.

	Сурамгай Элиот жанжилж

	Суман цэрэг давшвал

	Суга таягтай ч бол би

	Бөмбөрийн аяар алхана.

	 

	Өрөөсөн хөлтэй амьтан би

	Өвөл зун ялгаагүй

	Хээр хөдөө унтаж

	Хэцүү зүдүүг эдлэвч

	Аль урьдын цэргийнх шигээ

	Аяны цүнх, дашмагтайгаа

	Амраг хонгор хүүхэнтэйгээ

	Аанай өнөө хамт л байна.

	 

	Тархи түрүү минь бууралтсан ч

	Дашмаг эдлэл минь хуучирсан ч

	Дэвсгэр хучлага хоёр минь

	Дээл нөмрөгхөн боловч

	Аяга тагш юм ууя.

	Амраг хүүхнээ үнсье.

	Бөмбөрийн аяар би

	Бөөн чөтгөрийг дайръя.

	 

	Ярилцал дуу

	Дээрх цэрэг дуулж намжихад

	Дээвэр доргитол ая түрэв.

	Бултайж ирсэн хоёр хулгана

	Буруу хадан арилж өгөв.

	«Түүнээ дахиад дуул» гэж

	Тэнэмэл хийлч хашхирав.

	Хулгана, тэр хоёрын дууг

	Хургиа хоолой дарав.

	 

	ДУУ

	Залуу охин байж билээ би, 

	Заяа нь одоо санахгүй байна.

	Ахимаг настай болсон ч би

	Аагтай залууст дурлана.

	Эжий минь тэгэхэд дагуулж

	Цэргийн хороогоор айлчилсан

	Энэнээс л болж би

	Цэргээс холдохоо больсон.

	 

	Анхны маань найз

	Аятай, яриатай хүн сэн

	Хангинах бөмбөрийн дууг

	Хамгаас илүү мэддэг сэн

	Чийрэг, зоримог биетэй

	Сахалтай залуу байсан

	Чи минь юуг нь нуух вэ

	Сайхан цэрэгт би дурласан.

	 

	Жагсаал хорооны бөмбөрийг минь

	Жанчаар сольчих гэж

	Эрхэм буурал унзад гуай

	Элдвээр намайг ятгасан

	Сайхан дурлалаас болж тэр

	Сахил санваараа алдсан.

	Амь насаа дүйж би

	Амраг цэргээсээ холдсон.

	 

	Хөгшин хуврагтай ханилах

	Хөгжил цэнгэл байхгүй.

	Хожим нь бас эрд очсон.

	Хороо цэргийн эхнэр болсон.

	Адгийн харуулаас эхлээд

	Ахмад дарга хүртэл

	Аль таарсан цэрэгтэй

	Амраглаж явсан би.

	 

	Амар тайван болоход

	Мод тулам чирлээ би:

	Албанаас халагдсан цэрэгтэй

	Монди чинь таардаг байна шүү.

	Далан нөхөөс болсон

	Нөгөө л улаан цамцтай, 

	Даамай баяр авчирсан

	Нөгөө л найзтайгаа уулзсан.

	 

	Орчлон дэлхий дээр

	Он их наславч

	Олон тантайгаа дуулж

	Охь дарсаа ууна.

	Аяга архиа би

	Алгандаа байгаа цагт

	Баатар цэргийнхээ төлөө

	Байх чадахаараа ууна.

	 

	Ярилцал дуу

	Захын алиахүү буланд сууна.

	Хажуугийн хүүхнээ хайраар цоргино

	Саяын дууны учрыг гайхна.

	Түүний төлөө хундагаа өргөнө.

	Архи дарсандаа согтсон ч юм уу, 

	Амраг хүүхэндээ халсан ч юм уу, 

	Аягаа хөмөрч тавьчхаад

	Дуугаа эхэлж сөөнгөлөв.

	 

	Дуу

	Унд дарснаас болж

	Ухаант хүн балартана.

	Усан тэнэгүүд маяглаж

	Улсын хуралд илтгэнэ, 

	Дадал муутай юмсыг

	Даанч надтай зүйрлэхгүй.

	Тэдэн шиг ч биш шүү

	Тэнэг авьяастай юм чинь.

	 

	Багад минь эмээ

	Үсэглэл авч өгсөн чиг

	Бас ч үгүй би

	Сургуульд явж байсан чиг

	Урьдын адил би

	Усан тэнэг хэвээр.

	Маанаг муу амьтан чинь

	Мангуу чигээрээ өтөлнө.

	 

	Архи дарс гэдгийг

	Арай торхтой нь балгачхалгүй

	Амаа мэдэхгүй залгилж

	Айлын охидыг эргүүлж

	Арван найм хүрлээ.

	Алд бие ч өслөө.

	Архины торх ч өслөө.

	Адилхан том боллоо.

	 

	Хөлчүүрлээ гэж намайг

	Хөл гарыг минь хүлж

	Гэгээн цагаан өдрөөр

	Гэнэгүй шоронд хийв.

	Авгай хүүхний хэрэгт

	Аанай намайг холбож

	Сүм хийдэд оруулж

	Сүйд залхаал болгов.

	 

	Алиа тэнэмэл амьтан би

	Агаарт тэнцэж тоглоно.

	Гүү сааж наадна

	Гүйж үсэрч бүжиглэнэ.

	Харин Лондон хотын

	Хааны танхимд надтай

	Ана манаа үзэх

	Азтай амьтан бий гэдэг.

	 

	Өндөр жавдан дээрээс

	Эрхэм номлогч гуайн

	Өнгө зүсээ хувиргасан

	Энэхэн дүрийг хараач!

	Мөргөлийн хувцас өмсөөд

	Энгүүн биднээс энэ чинь

	Мөнгө зоосыг маань булаадаг

	Эгээ үнэн шүү та минь!

	 

	Увайгүй тэнэг болоод би

	Овоодой өмссөн юм биш шүү.

	Улаан хоолойг маань харин

	Овоодой минь тэжээдэг юм шүү.

	Ой той муутай

	Олз үнээ алдсан

	Олиггүй муу сайн тэнэгүүд

	Онхиос хэрэг байхгүй.

	 

	Ярилцал дуу

	Тэнэг хүн дуугүй болов

	Тэрний дараа авхай босов.

	Түхгэр чээжтэй

	Дүүрэн бэлхүүстэй

	Арга зальтай

	Ахимаг настай

	Алчуур, бэлзэг

	Алтны түрийвч

	Аль дайралдсанаа

	Шүүрдэг хүүхнийг

	Шүүсэн удаагүй, 

	Амьтан хүн, 

	Худагт чихэвч

	Арай тэр

	Живдэггүй юм гэнэ.

	Ад шуламс авардаг юм гэнэ.

	 

	Урьд эрт цагт

	Уулын Жонд дурлаж

	Яаж ийж явснаа

	Янаг хүүхэн нь дуулав.

	 

	Дуу

	Хадтай Шотландын хүү

	Хайртай миний Жон

	Уулгүй газрын жамыг

	Угаас жигшдэг байсан.

	 

	Төрсөн уул хадандаа

	Төө зайгүй хайртай, 

	Уулын сайхан Жон минь

	Учирсан миний амраг.

	 

	Хайртай Жоны минь тухай

	Хамтдаа та нар дуулаач!

	Хадтай ууландаа хосгүй

	Түүний минь төлөө уугаач!

	 

	Уулын сайхан хархүү

	Миний эрэлхэг Жон

	Учиргүй ганган гоё

	Эрээн малгай өмсдөг сөн

	Урдаа өд хатгаад

	Энгүүн биш явдаг сан, 

	Уултай Шотландын хүүхнүүд

	Ухаан алдан дурладаг сан.

	 

	Тэртээ Тивд голоос

	Энтээ Спей хүртэл

	Тэнүүн сайхан сэтгэлтэй.

	Энгүй хонгор найз, 

	Даамай амраг бид

	Дандаа нутаг шилж

	Тэр бид хоёр

	Тэнд энд нүүдэг сэн.

	 

	Гэтэл түүнийг минь барьж

	Гэм ялд унагалаа.

	Харь холын нутагт

	Хорьж цөлөх гэлээ.

	Навчит мод нахиалж

	Нарлаг хавар боллоо.

	Найз хонгор Жон минь

	Наддаа эргэж ирлээ.

	 

	Уулын сайхан Жон минь

	Усан онгоцонд явснаа

	Харанхуй гянданд орж

	Хатуу цаазад уналаа.

	Эрэлхэг миний Жоныг

	Элдэв ялд чихсэн

	Хар муу санаатан

	Хараал идэх болтугай

	 

	Газар дээр би

	Ганцаар тэгээд үлдлээ.

	Ёстой энэ амьдралын

	Ёроолыг нь гартал ууя.

	Хадтай Шотланд нутгийн

	Хангинах хундаганы дуу

	Хайрт миний Жонд

	Халуун баяр хүргэг!..

	 

	Хайртай Жоны минь тухай

	Хамтдаа та нар дуулаач!

	Хадтай ууландаа хосгүй

	Түүний минь төлөө уугаач.

	Уултай Шотландын чимэг

	Урамтай Жоны төлөө

	Ууцгаая та минь! гэж

	Согтуу олон түрлээ.

	 

	Ярилцал дуу

	Архины мухлагт бас

	Атигар муу хийлчин

	Хулгайч авгайг хөгжөөж

	Хошуу холбож сууна.

	 

	Тарган авгайг таалах гэж

	Татанхай хийлч зовно.

	Ганц гуяыг нь тэврэх гэж

	Гар нь хүрч ядна.

	 

	Авгай хүүхнээ баясаах гэж

	Арга бүгдээ шавхана.

	Ая дуу эхлэх гэж

	Амандаа гунганаж үзнэ.

	 

	Шилэн аягаа дахиад

	Шимтэй пивоор дүүргээд

	Шингэн хоолойгоор

	Ингэж тэр дууллаа.

	 

	ДУУ

	Уйлж эгшихийг чинь зогсооё

	Учралт амраг болцгооё.

	Урьд өнгөрснөө мартъя.

	Өөр юу ч хэрэггүй.

	Хийлч хүн хорвоод

	Хэнээс ч илүү амьдарна.

	Хэсэж дураараа тэнэнэ.

	Өөр юу ч хэрэггүй

	Ураг барилдах хурим

	Ургац тарианы найр

	Угтаж биднийг тосно.

	Өөр юу ч хэрэггүй.

	Гадаа хамт гандахдаа

	Хөдөө хамт хөрөхдөө

	Дуундаа хамт дуулах минь.

	Өөр юу ч хэрэггүй.

	Тариа ургац гартал

	Тансаг бүжиг эхэлтэл

	Тавлаг надтай амьдар.

	Өөр юу ч хэрэггүй

	 

	Ярилцал дуу

	Золбин хийлч баярлаж

	Зоргоор дуулах хооронд

	Зоримог гагнуурч амжиж

	Бэлэвсэн эмийг ятгаад

	 

	Мань хийлчийг заамдаж

	Мангар зангар аашилж

	Зэвтэй жадаар сүлбэхэд

	Зэлэн бэлэн байж

	 

	Өнөөх хийлч айхдаа

	Өвдөг нугалж мөргөөд

	Хэрэг түвэг удахгүй гэж

	Хэл амаа өгч гэнэ.

	 

	Гэвч тэр далдуур

	Гэнэн эрийг дооглосоор

	Сүрхий гагнуурч архи балгаад

	Сүржин чангаар дуу эхлэв.

	 

	Дуу

	Зэс төмрийн гагнуурчин

	Зэргийн амраг би чинь

	Айл хэсэх явдалтай

	Ам гагнах ажилтай

	Унаа морь гэж байхгүй

	Урд хормой минь түлэнхий.

	 

	Халуун зэвсэг атгаж би

	Хамгаалах цэрэг явсан

	Харуул Манаанд байсан.

	Харин одоо ахиад

	Хайрах гагнах юм, 

	Хагархай сав суулга

	Хайрч гагнаж явна.

	 

	Ойгүй муу ааштай

	Олиггүй энэ амьтантай

	Ойртож бүү нөхөрлө!

	Хормогч зүүсэн надтай

	Холбоо сүйхээ тогтоо!

	Хонгор янаг минь бол!

	 

	Хайрт хонгор минь

	Хайруулчин би чинь

	Хаа сайгүй явна.

	Азаар бид хоёр

	Аюул зовлон үзэхгүй

	Амар жаргах магадгүй.

	 

	Ярилцал дуу

	Сэтгэлийн үгийг нь сонсоод

	Хөлчүү бэлэвсэн эхнэр

	Сэмхэн ч улайж ичсэнгүй

	Хөөрүү гагнуурчныг тэврэв.

	Хөөрхий хийлч ухрав.

	 

	Тэр хоёрын янаглахад

	Тэвчиж ядсан хийлч

	Дэр нийлэх энэ шөнө

	Дүүрэн жаргал ерөөж

	Дугараа өргөж л суув.

	 

	Бас л түүнд дон шүглээд

	Байр юугаа сольж суугаад

	Тахианы тортой булан тийш

	Танил хүүхнээ дуудав гэнэ.

	 

	Дуудсан хүүхний нь нөхөр

	Дууч, шүлэгч хүн

	Дэр нийлүүлж энэ шөнө

	Тэр хоёрын жаргахыг

	Дор нь олж барив.

	 

	Дорой ядмаг байдалтай

	Доголон тэнэмэл шүлэгчин

	Царай зүс нь муухай ч

	Цаадах сэтгэл нь сайхан.

	 

	Нарт ертөнцөөс яаралгүй

	Наргиан цэнгэлээс буцалгүй

	Нандин сэтгэлээ дуулдаг

	Найрагч маань согтоод

	Энэ шөнө аялсан нь:

	 

	Дуу

	Оносон бие минь найрагч

	Олдсон заяа минь тэнэмэл

	Онгон сайхан дууг минь

	Орчлон хорвоо таниагүй

	Эртний сохор Гомер

	Энэ биеийн минь жишээ, 

	Бид бүгдийн хойноос

	Бэлчиж та нар цувдаг.

	 

	Нэг хэлбэл нэмэгдэнэ.

	Нэмж хэлбэл багадна.

	Хоёр хэлбэл хомсодно, 

	Холбож хэлбэл хүрнэ.

	Энэ хүүхэн явбал

	Тэр хүүхэнтэй сууна.

	Эр биед минь ямар

	Эхнэр мундсан биш.

	 

	Яруухан Кастилийн усыг

	Тухайлж очиж амсаагүй

	Янжинлхам2 бурхныг

	Тулж нүдээрээ хараагүй.

	Харин манай энд

	Хамар цоргим дарс

	Торх дүүрэн шуугьж

	Тун ч сайхан байна.

	 

	Анд та нарынхаа төлөө

	Архи дарсаа ууна.

	Аль дуртай цагт чинь

	Ажил үйлээр тусална.

	Ариун бурхнаас заяасан

	Алив нүглийн тулам

	Амь бие хоёр минь

	Аажим байсаар сульдана.

	 

	Амраг дотно хүүтэйгээ

	Архи дарсаа хуваана.

	Өөрийн янаг хүүтэйгээ

	Өвөр түрийндээ орно.

	Хамт хэдий удахыг

	Хаанаас би мэдэх вэ.

	Цуг хэдий байхыг

	Цохолж яаж хэлэх вэ.

	 

	Алив юм шингэсэн

	Адтай ялдам цогц, 

	Элдэв юм шүглэсэн

	Эзтэй зальхай бие, 

	Эм хүйстний төлөө

	Энэ ширээгээ засъя.

	Энд байгаа бүгдийг

	Өнөө би дайлъя.

	 

	Ярилцал дуу

	Энэ дуугаа найрагч дуусав.

	Эргэн тойрон алга нүргэв.

	Эзэнд өгч архи авахаар

	Энэ шөнө найр хийхээр

	Цааш нь нуусан сохор зоосоо

	Цайны ганц хөлстэй цамцаа

	Хэнд чухам юу байдгаа

	Хүн бүр гаргаж тавив.

	 

	Ухаан алдталаа ууцгааж

	Унан тусталаа бүжиглэж

	Уран шүлэгчээс дахиад

	Дууль хөөрөхийг гуйлаа, 

	 

	Найрын сөн түшиж

	Найз хоёрынхоо дунд

	Найрагч сууж байснаа

	Цэнгэсэн олноо хараад

	Цээлхэн дуугаа эхлэв.

	 

	Дуу

	Сархад хундага маань ч

	Санаа сэтгэл маань ч

	Аятай энэ шөнө

	Амсар дүүрэн байна.

	Учирсан энэ найрт

	Ууж суугаа бидэнд

	Ялгаа хаанаас байх вэ

	Яг л адилхан согтлоо.

	 

	Аймхай новшнууд цооглож

	Шорон гяндангаар далайлгана.

	Адайр зальхай нь бөөгнөж

	Сүм хийдэд орогноно.

	Ард биднээс тэд

	Хууль зүйг нууна.

	Адгийн тийм амьтас

	Хуу үхэж тонилог!

	 

	Өнгө мөнгө гэдэг

	Өөдгүй юмны нэг.

	Тэрүүнд шунадаг улс

	Тэнэг мунаг амьтас.

	Хайр жаргал байвал

	Хаана ч байсан яах вэ.

	 

	Уйтгар гунигаа бид

	Уран дуугаар тайлж

	Уян сэтгэлээ бид

	Хошин үгээр чимж

	Аян замд бид

	Амраг хонгороо тэвэрч

	Өвсний хашаанд орж

	Өөрийн янагаа таална.

	 

	Элдэвт жанжлах дуртай

	Эрхэм эзэнтэн гуай

	Тэрэг жуузанд мориловч

	Тэнэмэл биднийг гүйцэхгүй.

	Тансаг гоёл чимэгтэй

	Танай гэр оронд

	Хайр жаргал байхгүй

	Хаана ч би хэлнэ.

	 

	Амьдрал гэдэг бөөрөнхий

	Ар өврөөрөө эргэлдэнэ.

	Өдөр шөнө шиг ээлжилнэ.

	Зовлон жаргал хосолно.

	Элдэв зураг тавиланг

	Эрхэмлэх ёстой юү бид.

	Элдэв тавилан зураг

	Энэ ертөнцөд байхгүй.

	 

	Айзам шүлгээ хэлж

	Ая дуугаа түрж

	Аян замаа бэлгэдэж

	Аз жаргалаа ерөөж

	Анд та нарынхаа төлөө

	Архи дарсаа барьж

	Амсар дүүрэн мэлмэрсэн

	Энэ хундагаа өргөе.

	 

	Сэтгэл зүрхийг минь

	Сэргээж бадраах дөл, 

	Аяганд байгаа архи

	Амсар дүүрэн гал

	Агшин зуур ч холдохгүй

	Ашид цуг байна.

	Амар сайхан жаргаж

	Өлзий хутаг орштугай!

	 Баски Глен — газрын нэр.

